
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

IQLIM O‘ZGARISHIGA MOSLASHISH VA 
UNING SALBIY OQIBATLARINI YUMSHATISH
Mavlonova Madinabonu 
Toshkent davlat agrar universiteti magistranti 
ORCID: 0009-0003-2813-0165

Annotatsiya. Mazkur maqolada O‘zbekistonda iqlim o‘zgarishining ekologik, iqtisodiy va ijtimoiy sohalarga 
ko‘rsatayotgan ta’siri kompleks yondashuv asosida tahlil qilingan. O‘zbekistonda iqlim o‘zgarishiga moslashish 
hamda uning salbiy oqibatlarini yumshatish borasida amalga oshirilayotgan davlat siyosati va amaliy chora-
tadbirlar baholanib, ularning samaradorligi o‘rganilgan. Tadqiqot natijasida suv resurslarini integratsiyalashgan 
holda boshqarish, iqlimga chidamli qishloq xo‘jaligi texnologiyalarini keng joriy etish, degradatsiyaga 
uchragan yerlarni rekultivatsiya qilish, yashil hududlarni kengaytirish, qayta tiklanuvchi energiya manbalaridan 
foydalanishni rivojlantirish hamda ekologik monitoring tizimini takomillashtirish bo‘yicha ilmiy-amaliy takliflar 
ishlab chiqilgan.

Kalit so‘zlar: iqlim o‘zgarishi, salbiy oqibatlarni yumshatish, ekologik muammolar, suv resurslari, 
cho‘llanish, yer degradatsiyasi, chang bo‘ronlari.

Abstract. This article provides a comprehensive analysis of the environmental, economic, and social impacts 
of climate change in Uzbekistan. It assesses the state policies and practical measures being implemented to 
adapt to climate change and mitigate its adverse consequences, as well as examines their effectiveness. 
Based on the research findings, scientific and practical recommendations have been developed for integrated 
water resources management, the widespread introduction of climate-resilient agricultural technologies, the 
reclamation of degraded lands, the expansion of green areas, the development of renewable energy use, and 
the improvement of the environmental monitoring system.

Keywords: climate change, mitigation of adverse impacts, environmental problems, water resources, 
desertification, land degradation, dust storms.

Аннотация. В статье на основе комплексного подхода проанализировано влияние изменения 
климата на экологическую, экономическую и социальную сферы Узбекистана. Оценены государственная 
политика и практические меры, реализуемые в области адаптации к изменению климата и смягчения его 
негативных последствий, а также изучена их эффективность. По результатам исследования разработаны 
научно-практические предложения по комплексному управлению водными ресурсами, широкому 
внедрению климатоустойчивых сельскохозяйственных технологий, рекультивации деградированных 
земель, расширению зелёных зон, развитию использования возобновляемых источников энергии и 
совершенствованию системы экологического мониторинга.

Ключевые слова: изменение климата, смягчение негативных последствий, экологические 
проблемы, водные ресурсы, опустынивание, деградация земель, пыльные бури.

K I R I S H
Qurg‘oqchilik va sho‘rlanish sharoitlariga mos qishloq xo‘jaligi ekinlari navlarini yaratish, suv resurslaridan 

oqilona foydalanish, degradatsiyaga uchragan yaylovlarni tiklash, ihota daraxtzorlarini kengaytirish hamda 
“Yashil makon” umummilliy loyihasi doirasida ko‘kalamzorlashtirish ishlarini jadallashtirish iqlim xavflarini 
kamaytirishga xizmat qilmoqda. Shu bilan birga, qishloq xo‘jaligi ekinlarining ekologik barqarorligini oshirishga 
qaratilgan zamonaviy biotexnologik tadqiqotlar ham olib borilmoqda. Xususan, qurg‘oqchilik va sho‘rlanishga 
chidamli yangi yumshoq bug‘doy navlarini yaratish hamda o‘simlik qoldiqlarida uglerodning uzoq muddat 
saqlanishini ta’minlashga qaratilgan ilmiy ishlanmalar issiqxona gazlari emissiyasini kamaytirish bo‘yicha 
istiqbolli yo‘nalishlardan biri sifatida e’tirof etilmoqda.

Iqlim o‘zgarishining salbiy oqibatlarini kamaytirish maqsadida O‘zbekistonda qator normativ-huquqiy 
hujjatlar qabul qilinib, ularning ijrosi izchil ta’minlanmoqda. Jumladan, O‘zbekiston Respublikasi Prezidentining 
cho‘llanish va qurg‘oqchilikka qarshi kurashish samaradorligini oshirishga qaratilgan qarorlari, shuningdek, 
atmosfera havosi sifatini yaxshilash hamda chang bo‘ronlari oqibatlarini kamaytirish bo‘yicha belgilangan 
ustuvor vazifalar ekologik boshqaruv mexanizmlarini takomillashtirishga xizmat qilmoqda.

F. Kushanov hamda O‘zbekiston Fanlar akademiyasi Genetika va o‘simliklar eksperimental biologiyasi 
instituti olimlari sho‘rlanish sharoitida yumshoq bug‘doy navlarining genetik xilma-xilligini molekulyar markerlar 
yordamida baholagan. Tadqiqot natijalari sho‘rga chidamli genotiplarni aniqlash imkonini bergan bo‘lib, ushbu 
ishlanmalar kelajakda iqlimga mos yangi navlarni yaratish uchun muhim genetik asos vazifasini bajaradi.

D. Erjigitov va O. Turaeva boshchiligidagi tadqiqotchilar issiqlikka chidamli bug‘doy navlarini genomik SSR 
markerlari asosida o‘rganganlar. Ularning izlanishlari yuqori harorat sharoitida hosildorlikni saqlab qolishga 
xizmat qiluvchi genetik belgilarni aniqlash imkonini berdi. Mualliflarning fikricha, iqlim o‘zgarishi sharoitida 
seleksiya va molekulyar genetika usullaridan foydalanish oziq-ovqat xavfsizligini ta’minlashning istiqbolli 
yo‘nalishlaridan biridir. Janubiy O‘zbekiston sharoitida D. T. Juraev va hammualliflari olib borgan tajribalarda 
bug‘doyning issiq va quruq shamollarga chidamliligi baholangan. Tadqiqot natijasida yuqori harorat va garmsel 
sharoitida ham barqaror hosil beruvchi navlar ajratib olingan hamda ularni Surxondaryo va Qashqadaryo 
viloyatlarida keng joriy etish tavsiya etilgan.

Mazkur tadqiqotda O‘zbekistonda iqlim o‘zgarishiga moslashish va uning salbiy oqibatlarini yumshatish 
masalalari kompleks yondashuv asosida o‘rganildi. Tadqiqot jarayonida umumilmiy va maxsus tadqiqot 
usullaridan foydalanildi. Jumladan, ilmiy adabiyotlarni tahlil qilish, qiyosiy tahlil, statistik ma’lumotlarni 
umumlashtirish, tizimli yondashuv, kuzatish hamda mantiqiy tahlil usullari qo‘llanildi.

T A H L I L  V A  N A T I J A L A R
O‘zbekistonda iqlim o‘zgarishining salbiy oqibatlarini kamaytirish hamda tabiiy resurslardan barqaror 

foydalanishni ta’minlash davlat siyosatining ustuvor yo‘nalishlaridan biriga aylandi. Xususan, qurg‘oqchilik va 
sho‘rlanish sharoitlariga moslashgan qishloq xo‘jaligi ekinlarini yaratish bo‘yicha ilmiy tadqiqotlar natijasida 
Triticum aestivum L. turiga mansub yumshoq bug‘doyning “Barkamol” navi yaratildi [5]. Mazkur nav qurg‘oqchilik 
va tuproq sho‘rlanishiga nisbatan yuqori chidamliligi bilan ajralib turadi hamda uni keng maydonlarda joriy etish 
orqali iqlim xavflari sharoitida don yetishtirish barqarorligini oshirish ko‘zda tutilgan. Shu bilan birga, qishloq 
xo‘jaligi ekinlari qoldiqlarida uglerodning uzoq muddat saqlanishini ta’minlashga qaratilgan yangi biotexnologik 
ishlanmalar ustida izlanishlar olib borilmoqda. Bunday tadqiqotlar atmosfera tarkibiga issiqxona gazlari 
chiqarilishini kamaytirish va qishloq xo‘jaligini ekologik jihatdan barqaror rivojlantirishda muhim ilmiy-amaliy 
ahamiyat kasb etadi.

Iqlim o‘zgarishi oqibatlaridan biri sifatida kuzatilayotgan chang va qum bo‘ronlarining oldini olish 
maqsadida O‘zbekistonda yangi tashkiliy-huquqiy mexanizmlar joriy etildi. Jumladan, O‘zbekiston Respublikasi 
Prezidentining “Chang bo‘ronlariga qarshi kurashish va atmosfera havosi sifatini yaxshilash bo‘yicha birinchi 
navbatdagi chora-tadbirlar to‘g‘risida”gi qarori asosida 2024–2030-yillarga mo‘ljallangan milliy dastur ishlab 
chiqildi. Mazkur dastur doirasida ihota daraxtzorlarini kengaytirish, chang bo‘ronlari xavfi yuqori hududlarda 
himoya yashil zonalarini tashkil etish, aholini erta ogohlantirish tizimini yaratish hamda, xususan, Surxondaryo 
viloyatida Afg‘on shamolining salbiy ta’sirini kamaytirishga qaratilgan kompleks chora-tadbirlarni amalga oshirish 
belgilangan. Ushbu yondashuv ekologik xavfsizlikni mustahkamlash bilan bir qatorda, aholi salomatligini 
muhofaza qilish va qishloq xo‘jaligi ishlab chiqarishining barqarorligini ta’minlashga xizmat qilmoqda [2].

Qishloq xo‘jaligi vazirligi tizimidagi “O‘zdaverloyiha” davlat ilmiy-loyihalash instituti tomonidan davlat 
budjetidan ajratiladigan mablag‘lar hisobidan yaylovlarda geobotanik tadqiqotlar muntazam ravishda o‘tkazib 
kelinmoqda. Jumladan, respublika bo‘yicha 16,8 mln gektar yaylov maydonida geobotanik tadqiqotlar o‘tkazilgan. 
Yaylovlarning 13 foizi degradatsiyaga uchragani, 32 foizida esa o‘simlik qoplamasi keskin kamaygani aniqlangan 
Manbada 2024-yil yakuniga qadar 4,2 mln gektar yaylov maydonida geobotanik tadqiqotlarni yakunlash, elektron 
raqamli xaritalarni ishlab chiqish va tegishli tavsiyalar tayyorlash rejalashtirilgani qayd etilgan [5]. Shuningdek, 
O‘zbekiston Respublikasi Prezidentining 2019-yil 22-fevraldagi PQ-4204-son qarori ijrosi doirasida cho‘llanish 
va qurg‘oqchilik oqibatlarini kamaytirishga qaratilgan tizimli ishlar amalga oshirilmoqda [1].

Degradatsiyaga uchragan yaylovlar holatini yaxshilashda Italiyaning “Delfino 3” shudgorlash agregati 
yordamida yomg‘ir suvi va yer usti suv oqimlarini, shuningdek, unumdor tuproq zarralari, organik moddalar va 
urug‘larni to‘plashga mo‘ljallangan kichik suv yig‘ish havzalari — mikrobasseynlar hamda yer osti namlik yig‘ish 
bo‘shliqlari hosil qilinadi [5].

Mazkur texnologiyani qo‘llash natijasida yomg‘ir suvining mikrobasseynlarda to‘planishiga, namlikning 
bug‘lanish orqali yo‘qolishini kamaytirishga, yaylov o‘tlarining hosildorligini oshirishga hamda biologik xilma-
xillikni saqlashga erishish mumkin [5].

Iqlim o‘zgarishining salbiy oqibatlarini kamaytirish maqsadida “Yashil makon” umummilliy loyihasi doirasida 
ham qator ishlar amalga oshirildi. Xususan, O‘zbekiston Respublikasi Vazirlar Mahkamasining 2024-yil 
7-martdagi 144-F-son farmoyishiga asosan, 2024-yil bahorida jami 64,6 mln tup ko‘chat, shundan dala chetlariga 
34,9 mln tup ihota daraxti hamda 29,7 mln tup mevali daraxt, tok va tut ko‘chatlari ekish belgilangan [4; 5]. Shu 
asosda degradatsiyaga uchragan yaylovlarni tiklash, suv ta’minotini yaxshilash, cho‘l ozuqabop o‘simliklari 

urug‘chiligini rivojlantirish, chorva boqishda almashlab foydalanish tizimini joriy etish hamda uchuvchisiz uchish 
qurilmalari yordamida urug‘ sepish kabi innovatsion usullar amaliyotga tatbiq etilmoqda.

X U L O S A  V A  T A K L I F L A R
Tadqiqot natijalari iqlim o‘zgarishi O‘zbekistonning ekologik barqaror rivojlanishiga ta’sir ko‘rsatuvchi 

muhim omillardan biri ekanini ko‘rsatdi. Ayniqsa, sug‘orma dehqonchilikka asoslangan hududlarda iqlim 
o‘zgarishining oqibatlari sezilarli namoyon bo‘lib, suvdan samarali foydalanish va yer resurslarini muhofaza 
qilish masalalarining dolzarbligini oshirmoqda.

Qurg‘oqchilik va sho‘rlanishga chidamli ekin navlarini yaratish, degradatsiyaga uchragan yaylovlarni tiklash, 
“Yashil makon” umummilliy loyihasi doirasida ko‘kalamzorlashtirish ishlarini kengaytirish, ihota daraxtzorlarini 
barpo etish, suv tejovchi sug‘orish texnologiyalarini joriy etish hamda chang bo‘ronlari oqibatlarini kamaytirishga 
qaratilgan dasturlarni amalga oshirish ekologik xavflarni pasaytirishga xizmat qiladi.

